
GOUVÈNÈ CUOMO ANONSE REFÒM GLOBAL POU AMELYORE PWOSESIS 
REYENTEGRASYON AN POU ANSYEN PRIZÒNYE  

  
Lè yo retire obstak pou Nouyòkè yo kapab retounen nan sosyete a apre 

anprizònman sa ap redui residivis  
  

Eleman prensipal pwogram refòm jistis penal a senk volè a - Jwenn plis 
enfòmasyon isit la  

  
Li ajoute nan lis akonplisman Gouvènè a nan jistis penal, ki gen ladan lejislasyon 

pwogresif ki fè diskriminasyon kont kriminèl kondane vin ilegal  
  
  
Jodi a, Gouvènè Andrew M. Cuomo te anonse l ap pwopoze refòm global pou senplifye 
pwosesis la pou moun ki te nan prizon retounen nan kominote a lè yo lage nan prizon. 
Refòm yo pral ede amelyore aksè a djòb ak sètifikasyon, elaji kalifikasyon pou 
liberasyon baze sou merit ak pou tan kredi limite, kreye yon nouvo dispozisyon 
“liberasyon kondisyonèl pou vye granmoun”, epi redui fado finansye yo apre liberasyon. 
Pwopozisyon an fè pati pwogram refòm a senk volè Gouvènè an pou restriktire sistèm 
jistis penal Eta a nan kad Bidjè AF 2019 la (FY 2019 Budget).  
  
“Refòm sa yo favorize sekirite piblik epitou reyabilitasyon moun ki peye dèt yo anvè 
sosyete a”, Gouvènè Cuomo te deklare. “Gras a eliminasyon obstak demode ak initil 
yo a opòtinite, nou pral ede moun sa yo reyentegre kominote yo, sòti nan sèk visye 
residivis la epi kreye yon New York pi an sekirite, pi jis pou tout moun.”  
  
“Refòm jistis penal la se yon priyorite prensipal nan New York epi pwopozisyon sa a se 
yon lòt pa ankò nan bon direksyon an pou atenn bi sa a”, Gouvènè Adjwen an Kathy 
Hochul te deklare. “Ansanm, nou kapab elimine diskredi kriminalite a epi ofri yon 
eksperyans reyentegrasyon pozitif ak ankourajan pou moun ki swete retounen nan 
sosyete a kòm yon pi bon vèsyon tèt yo pa rapò a lè yo te kite li a.”  
  
Leve entèdiksyon yo sou sètifikasyon pwofesyonèl 
  
Yon elajisman lwa ki deja genyen yo ki deklare ilegal diskriminasyon jeneral nan anplwa 
kont moun ki te jwenn kondanasyon, pwopozisyon Gouvènè a leve entèdiksyon 

demode sou sètifikasyon pwofesyonèl pou pwofesyon ki pa nan domèn fòs de lòd. Olye 
de sa yo pral evalye kandida yo pou sètifikasyon sa yo sou yon baz endividyèl. 
Eliminasyon entèdiksyon demode sa yo pral bonjan ogmante kantite domèn 
pwofesyonèl yo kote ansyen prizònye yo gen opòtinite antre, favorize estabilite 
ekonomik apre liberasyon, epi ede yon reyentegrasyon reyisi nan sosyete a.  
  
Elaji pwogram liberasyon baze sou merit yo  
  
Plan an pral elaji opòtinite liberasyon yo yon fason san danje tou pou prizònye ki 
pwouve yo reyabilite gras a agrandisman lis pwogram ki fè moun ki gradye ladan yo 
kalifye pou liberasyon baze sou merit ak tan kredi limite. Sa pral non sèlman ankouraje 
plis moun patisipe nan pwogram ak kou pandan yo nan prizon, men sa pral ede tou 
redui popilasyon prizon yo epi bay moun ki aprann konpetans ak konesans dèyè bawo 
yo opòtinite aplike yo yon fason pwodiktif nan kominote a.  
  
Kòmanse libète kondisyonèl pou vye granmoun  
  
Inisyativ Gouvènè Cuomo yo mennen yon deklen radikal nan popilasyon prizon yo, 
sepandan, popilasyon prizon k ap fin vye granmoun nan kontinye ap ogmante a yon to 
enkyetan. Ofri moun sa yo swen apwopriye, tankou paregzanp transpò souvan nan 
klinik deyò epi kenbe inite espesyalize andedan etablisman penitansye yo, ap vin 
deplizanpli konplike ak chè. Kòm yon mezi charitab ak ekonomik, pwopozisyon an pral 
okipe popilasyon sa a gras a yon nouvo dispozisyon “liberasyon kondisyonèl pou vye 
granmoun” pou prizònye ki gen plis pase laj 55 an ki pije plis pase mwatye santans yo 
ak sa ki gen pwoblèm medikal ki febli oswa andikape yo ki fè sa difisil pou yo okipe tèt 
yo andedan yon etablisman penitansye. Selon dispozisyon sa a, Komisyon Liberasyon 
Kondisyonèl la (Board of Parole) ap egzamine chak dosye epi fè balans la ant tout 
danje pou sekirite piblik moun sa yo poze ak nesesite pou yo resevwa tretman ki 
apwopriye pou laj yo nan kominote a.  
  
Elimine frè sipèvizyon libète kondisyonèl la epi revize revokasyon libète 
kondisyonè la  
  
Pou okipe estabilite finansye, youn nan pi gran obstak a reyentegrasyon, Gouvènè 
Cuomo pwopoze eliminasyon frè sipèvizyon libète kondisyonèl ki genyen kounye a, 
epitou pou biwo egzekisyon pansyon alimantè lokal yo revize òdonans pansyon 
alimantè yo pou moun ki pase plis pase si mwa nan prizon. Yo kapab ajiste òdonans yo 
pou reflete sikonstans finansye kote paran an ye kounye a, epi konsa pèmèt li 
reyentegre mendèv la san presyon anplis pansyon alimantè ki pa peye, sa k ap fasilite 
tranzisyon li epi ba li opòtinite rekòmanse soutni pitit li lè li lage.  
  
Pa garanti moun ki sou sipèvizyon kominotè yo pa retounen dèyè bawo san nesesite, 
Gouvènè a òdone tou yon revizyon liy direktris ak pratik yo pou revokasyon liberasyon 
kondisyonèl pou detèmine lòt chwa apa prizon ki apwopriye pou moun ki vyole 
kondisyon teknik yo pou libète kondisyonèl la, men ki pa fè aksyon ki menase sekirite 
piblik. Sa pral pèmèt moun yo rete nan djòb yo, nan pwogram tretman, epi avèk fanmi 



 

 

yo, epi konsa solidifye reyentegrasyon reyisi yo nan sosyete a san enteripsyon ki pa 
nesesè.  
  
Sa ajoute sou akonplisman Gouvènè Cuomo yo nan refòm jistis penal la  
  
Sou lidèchip Gouvènè Cuomo pandan lane pase sèlman, New York adopte refòm jistis 
penal radikal, tankou paregzanp ogmantasyon laj responsabilite penal la, egzije pou fòs 
lapolis yo anrejistre sou videyo entèwogasyon nan gadavi yo pou enfraksyon ki grav yo, 
pèmèt itilizasyon seri foto pou idantifye temwen y ap admèt nan pwosè, epi elaji refòm 
defans penal endijan revolisyonè aranjman Hurrell-Harring lan nan tout eta a, pou vin 
tounen premye eta nan nasyon an ki revize sistèm defans piblik li an yon fason ki 
radikal konsa.  

  
Nan moman depi lè ke Gouvènè Cuomo te rantre an fonksyon, Eta New York te fèmen 
24 prizon ak sant detansyon jivenil yo—plis pase ke nan nenpòt lòt peryòd sou yon 
Gouvènè nan istwa eta a—sa ki te diminye popilasyon prizon yo pa plis pase 6,000 nan 
peryòd sa a. Gouvènè a te etabli tou Travay pou Inisyativ Reyisit lan (Work for Success 
Initiative) ki te ede plis pase 20,000 moun ki te enkasere anvan sa jwenn travay apre 
liberasyon yo. Anplis de sa, Gouvènè Cuomo te fòme premye Konsèy leta pou Re-Antre 
e Re-entegrasyon Kominotè (Council on Community Re-Entry and Reintegration) an 
2014 pou pran ka obstak ansyen prizònye yo konfronte lè yo retounen nan sosyete a. 
Depi lansman li, Konsèy la ede fè plizyè chanjman pou amelyore re-antre, sòti nan 
adopte prensip “Anbòch San Patipri” (“Fair Chance Hiring”) osen ajans leta, rive nan 
bay konsèy ki entèdi diskriminasyon baze sou kondanasyon sèlman pou lojman New 
York finanse. Finalman, Gouvènè a bay apeprè 4 milyon dola sibvansyon ànyèl pou 
soutni ven Gwoup Travay Konte sou Reyentegrasyon (County Re-Entry Task Forces) k 
ap sèvi yon total 5,000 moun k ap retounen nan konte yo lè yo fin pije yon santans 
prizon eta. Yo te evalye moun sa yo epi yo jwenn yo bezwen tretman kowòdone pou abi 
sibstans ak sante mantal; fòmasyon pwofesyonèl, plasman pwofesyonèl ak devlopman 
konpetans; ak entèvansyon konitif ak konpòtmantal, yo te konsepsyone pou ede moun 
yo chanje fason yo panse ki kontribiye a konpòtman kriminèl yo genyen yo, amelyore 
motivasyon pozitif epi devlope konpetans sosyal yo.  

